
Inatsisartut  Suleriaasianni  §  33  naapertorlugu  aalajangiiffigisassatut  siunnersuut  imaattoq 
matumuuna saqqummiuppara:

Naternami  ukiuunerani  januar  2012-umi  aallartittumik  umimmanniartoqartalernissaanik 
Naalakkersuisut peqquneqarnissaannik Inatsisartut aalajangiiffigisassaattut siunnersuut.
(Inatsisartunut ilaasortaq Kristian Jeremiassen, Siumut)

Tunngavilersuut:
Naternami  umimmaqatigiinnut  ukiumut  120-it  ukioq  manna  kingumut  pisassiisoqaqqippoq, 
umimmaallu  qassit  piniartunit  aalisartunik  aammalu  sunngiffimmi  piniartartunit  pisarineqas-
sanersut Qaasuitsup Kommuneata aalajangingassarivaa.

Qularutissaanngilaq  Qasigiannguit  eqqaani  umimmaliisimaneq  Diskobugtimi  innuttaasunut 
umimmannik  pisassaqartarsimasunut  iluaqutaasartoq,  siunissamilu  naternami  umimmaqatigiit 
siaruarsimasut iluaqutigiuarnissai kissaatiginarpoq.

Umimmannik pisassanit 120-iusut piffissami sivikitsuaqqami piniarneqartarput 1. August-imiit 15. 
November-ip  tungaanut,  piniarfissarlu  tamanna  sivikippallaartoq  isumaqarpunga.  Piffissamilu 
sivikitsuaqqami  Naternami  umimmaqatigiinnit  pisassanit  120-it  sukkavallaamik 
toqorapallanneqartarput ataatsikkorsuarlu piniarneq ingerlanneqartarluni.

Taamaammat siunnersuutigivara Naalakkersuisut akuerissagaat pisassat 120-iusut aamma ukiuunera 
ilanngullugu  piniarneqasinnaassasut  inuussutissarsiutigalugu  sunngiffimmilu  piniartunut. 
Taamaalilluni  pisassiissutit  amerlinngikkaluarlugit  ikilinngikkaluarlugillu  piniarsinnaaneq 
sivitsorneqassooq  taamaalillunilu  ukiaanerani  pisarineqanngitsoortut  ukiuunerani  pisassiiffimmi 
piniarsinnaanngussagamikkit.

Taamaalillunga  aalajangiiffigisassatut  siunnersuut  saqqummiuppara  neriuutigalugu  Qasigiannguit 
eqqaani  Naternami  umimmaqatigiit  piffissami  sivisunerusumi  piniarneqarsinnaanissaat  periar-
fissaatilissagipput.

Siunnersuutip aningaasatigut kingunissai
Siunnersuutip  akuersissutigineqarneratigut  Namminersorlutik  Oqartussanut  aningaasartuutissanik 
kinguneqassanngilaq

Siunnersuutip allaffisornikkut kingunissai
Soqanngilaq

